
			དེ་ནས་ཉི་ཤར་འབྲུག་གི་དུས་སྟེ་ཆུ་ཚོད་བདུན་པ་ནས་དགུ་པའི་བར་གྱི་དུས་ཚོད་གང་རུང་ལ། དུང་རྒྱའི་བརྡ་གཉིས་པ་བྱུང་བའི་མཚམས་སུ་འདུ་ཁང་དུ་དགེ་འདུན་རྣམས་འཛོམས་ནས་གནས་ཆོག་དབུ་འཛུགས། དེ་ནས་སྤྱན་འདྲེན་གྱི་དབུར་སླེབས་པའི་མཚམས་སུ་དགོན་པའི་མཁན་སློབ་དང་། བླ་བྲང་གི་ཕྱག་མཛོད་སོགས་ཀྱིས་སྤོས་སྣེ། གཞན་ཡང་སྤྱན་རྒྱ། སྤོས་འཛིན་གྱི་བསུ་མ་བཅས་མཆོག་སྤྲུལ་ཉིད་ན་གཟའ་གཟབ་སྤྲོས་དང་། ཞབས་ཆག་རས་ཟོམ། ཆབ་བླུགས། དེ་བཞིན་གོང་དུ་གནང་བའི་ཆོས་གོས་བླ་གོས་བཅས་གསོལ་ནས་ཕེབས། རིམ་གྲོ་བ་དྲུག་གཡས་སུ་གཅིག་གིས་མཁར་བསིལ། གཅིག་གིས་གདིང་བ། གཅིག་གིས་སྐུ་བེར། གཡོན་དུ་གཅིག་གིས་ལྷུང་བཟེད། གཅིག་གིས་དྭགས་ཞུ། གཅིག་གིས་རིལ་བ་སྤྱི་བླུགས། དེ་མིན་རིམ་གྲོ་བ་གཞན་ཞིག་གིས་ཕྱག་འདྲེན་ཞུས་ཏེ་དལ་བུས་འདུ་ཁང་དུ་ཕེབས་འགོ་བཙུགས་ནས་སྤྱན་འདྲེན་གྱི་རོལ་མོ་བརྡུངས་བ་དང་མཉམ་དུ་འདུ་ཁང་དུ་ཕེབས་འབྱོར་ཟིན་པ་བྱེད། ཕེབས་སྐས་འོག་ཏུ་ཟངས་གཞོང་འོ་མས་གང་བ་གཉིས་བསྒྲིགས་ནས་ཆུ་ཕུད་ཕུལ། དེ་མན་གྱི་ཕྱག་ལེན་ཐམས་ཅད་འོག་ནས་འབྱུང་བ་ལྟར་རོ། །

			གཉིས་པ་དངོས་གཞི་ལ། གོང་དུ་སྨོས་པ་ལྟར་དུང་རྒྱའི་བརྡ་གཉིས་པ་བྱུང་བ་དང་མཉམ་དུ་འདུ་ཁང་དུ་དགེ་འདུན་རྣམས་འཛོམས་ནས་གྲལ་ཕྱག་བཅས་ཆོས་གོས་གསོལ་ཏེ་གྲལ་ཏུ་འཁོད། ཐུབ་བསྟོད་ཐབས་མཁས་ཐུགས་རྗེ་མ་དང་། དུས་མཁྱེན་སྐུ་བསྟོད་བསམ་འགྲུབ་མ་གསུངས། མཆོད་གཡོག་ནས་ཞྭ་ཁྲ་འགྱེད། རྗེ་རང་བྱུང་ཞབས་ཀྱི་སྣ་ཚོགས་བེའུ་བུམ་དུ་མདོ་སྔགས་ཀྱི་དགེ་སྦྱོར་གང་བྱེད་ཀྱང་ཐོག་མར་སྐྱབས་སེམས་འདིས་ཆོག་གསུངས་པ་ལྟར། བདག་དང་ནམ་མཁའི་མཐའ་དང་མཉམ་པའི་སེམས་ཅན་ཐམས་ཅད་ཕྱོགས་བཅུ་དུས་གསུམ་གྱི་དེ་བཞིན་གཤེགས་པ་ཐམས་ཅད་ཀྱི་སྐུ་གསུང་ཐུགས་ཡོན་ཏན་ཕྲིན་ལས་ཐམས་ཅད་གཅིག་ཏུ་བསྡུས་པའི་ངོ་བོར་གྱུར་པ། ཆོས་ཀྱི་ཕུང་པོ་སྟོང་ཕྲག་བརྒྱད་ཅུ་རྩ་བཞིའི་འབྱུང་གནས། འཕགས་པའི་དགེ་འདུན་ཐམས་ཅད་ཀྱི་མངའ་བདག །དྲིན་ཆེན་རྩ་བ་དང་བརྒྱུད་པར་བཅས་པའི་དཔལ་ལྡན་བླ་མ་དམ་པ་རྣམས་ལ་སྐྱབས་སུ་འཆིའོ། །ཡི་དམ་དཀྱིལ་འཁོར་གྱི་ལྷ་ཚོགས་རྣམས་ལ་སྐྱབས་སུ་འཆིའོ། །སངས་རྒྱས་བཅོམ་ལྡན་འདས་རྣམས་ལ་སྐྱབས་སུ་འཆིའོ། །དམ་པའི་ཆོས་རྣམས་ལ་སྐྱབས་སུ་འཆིའོ། །འཕགས་པའི་དགེ་འདུན་རྣམས་ལ་སྐྱབས་སུ་འཆིའོ། །དཔའ་བོ་མཁའ་འགྲོ་ཆོས་སྐྱོང་སྲུང་མའི་ཚོགས་ཡེ་ཤེས་ཀྱི་སྤྱན་དང་ལྡན་པ་རྣམས་ལ་སྐྱབས་སུ་འཆིའོ། །ལན་གསུམ་སོགས་ཀྱིས་སྐྱབས་འགྲོ་དང༌། ཕྱོགས་བཅུ་དུས་གསུམ་བཞུགས་པ་ཡི། །སངས་རྒྱས་བྱང་ཆུབ་སེམས་དཔའ་དང༌། །བཅོམ་ལྡན་རྡོ་རྗེ་འཛིན་དབང་པོ། །རྡོ་རྗེ་སློབ་དཔོན་དགོངས་སུ་གསོལ། །ཇི་ལྟར་དུས་གསུམ་མགོན་པོ་རྣམས། །སེམས་ཅན་རྣམས་ཀྱི་དོན་སླད་དུ། །བྱང་ཆུབ་མཆོག་ཏུ་ཐུགས་བསྐྱེད་ལྟར། །དེ་བཞིན་བདག་གིས་སེམས་བསྐྱེད་དོ། །ཇི་ལྟར་དུས་གསུམ་མགོན་པོ་རྣམས། །བསོད་ནམས་ཡེ་ཤེས་བྱང་ཆུབ་ལམ། །ཐབས་དང་ཤེས་རབ་གོམ་པས་བགྲོད། །དེ་བཞིན་བདག་གིས་ལམ་བགྲོད་དོ། །ཇི་ལྟར་དུས་གསུམ་མགོན་པོ་རྣམས། །ཐམས་ཅད་མཁྱེན་པར་སངས་རྒྱས་ནས། །མཁའ་མཉམ་སེམས་ཅན་དོན་མཛད་ལྟར། །དེ་བཞིན་བདག་གིས་དོན་བགྱིའོ། །མ་བསྒྲལ་བ་རྣམས་བསྒྲལ་བ་དང༌། །མ་གྲོལ་བ་རྣམས་དགྲོལ་བ་དང༌། །དབུགས་མ་ཕྱིན་རྣམས་དབུགས་དབྱུང་ཞིང༌། །འགྲོ་ཀུན་མྱ་ངན་འདའ་བ་དང༌། །ཀུན་ཀྱང་སངས་རྒྱས་ཐོབ་པར་ཤོག །ཅེས་སེམས་བསྐྱེད། 

			དེ་ནས་དབུ་མཛད་དང་། གསུང་བཟང་བ་རྣམས་ཞྭ་ཁྲ་བཞེས་ཏེ་བཞུགས་ཁྲིར་གདོང་ཕྱོགས་ནས་བཞེངས། མཆོག་སྤྲུལ་དེ་ཉིད་ལ་འཁོར་རྣམ་བཞིའི་སྡེ་རྒྱས་ཏེ། བསྟན་པ་ཕྱོགས་མཐའ་དག་ནས་དར་བའི་རྟེན་འབྲེལ་ལ་དམིགས་ནས་ཐོག་མར་མིང་བཀྲ་བཟང་བའི་དགེ་སློང་བརྒྱད་གྲྭས་རྒྱལ་བ་ཉིད་ཀྱིས་བཀྲ་ཤིས་པའི་རྫས་སུ་བྱིན་གྱིས་བརླབས་པའི་བཀྲ་ཤིས་རྫས་བརྒྱད་དར་གྱིས་བཅིབས་ནས་བཏེག་ལ། མཾ་ལས་བྱུང་བའི་བཀྲ་ཤིས་པའི་རྫས་བརྒྱད་མཚུངས་མེད་མཆོག་གི་སྤྲུལ་པའི་སྐུའི་སྐུ་ཚེ་དང་། ཕྲིན་ལས། དཔལ་འབྱོར་ཐམས་ཅད་རྒྱས་པར་བྱེད་པའི་ནུས་པ་དང་ལྡན་པར་གྱུར་པར་བསམས་ལ། རྟེན་འབྲེལ་སྙིང་པོའི་སྔགས་ཀྱིས་བྱིན་གྱིས་བརླབས། རྡོ་རྗེ་སློབ་དཔོན་གྱིས་མཆོག་སྤྲུལ་དེ་ཉིད་ལ་རིམ་གྱིས་འབུལ་བར་བྱ་སྟེ། དེའང་ཁྲི་མངའ་གསོལ་གྱི་སྐབས་སུ་ལི་ཁྲིས་ཐོག་དྲངས། བིལ་བས་མཐའ་བརྒྱན་པར་གསུངས་པས། དང་པོ་དབང་གི་ཕྲིན་ལས་འགྲུབ་པའི་རྫས་ལི་ཁྲི་འབུལ་བ་ནི། སྔོན་ཡང་དག་པར་རྫོགས་པའི་སངས་རྒྱས་ཤཱཀྱ་ཐུབ་པ་ལ་ལྷ་མོ་བརྟན་མས་ལི་ཁྲི་ཕུལ་ནས། བཀྲ་ཤིས་པའི་རྫས་སུ་བྱིན་གྱིས་བརླབས་པར་མཛད་པའི་མཐུ་ལས། དེང་འདིར་མཚུངས་མེད་མཆོག་གི་སྤྲུལ་པའི་སྐུ་མཚན་འདི་ཞེས་བགྱི་བའང་ལི་ཁྲིའི་རྫས་ལ་བརྟེན་ནས་སྐུ་ཚེ་བསྐལ་པ་རྒྱ་མཚོར་བརྟན་ཅིང་། འདུལ་བ་རྣམ་བཞིའི་ཕྲིན་ལས་ས་གསུམ་དུ་ཁྱབ་ཅིང་རྟག་པའི་དགེ་ལེགས་ཀྱི་སྣང་བ་དམ་པས་ཤིན་ཏུ་བཀྲ་ཤིས་པར་གྱུར་ཅིག །ལི་ཁྲི་དམར་པོ་དབང་གི་རང་བཞིན་ཏེ། །ཆོས་རྣམས་མ་ལུས་དབང་དུ་འདུས་ནས་ཀྱང་། །ཆོས་ཀྱི་རྒྱལ་སྲིད་རབ་ཏུ་བརྟན་གྱུར་པའི། །བཀྲ་ཤིས་དེས་ཀྱང་རྒྱལ་སྲིད་བརྟན་གྱུར་ཅིག །

			གཉིས་པ་རང་དོན་ཕུན་ཚོགས་འགྲུབ་པའི་རྟེན་འབྲེལ་གྱི་རྫས་མེ་ལོང་འབུལ་བ་ནི། སྔོན་ཡང་དག་པར་རྫོགས་པའི་སངས་རྒྱས་ཤཱཀྱ་ཐུབ་པ་ལ། གཟུགས་ཀྱི་ལྷ་མོ་འོད་འཆང་མས་མེ་ལོང་ཕུལ་ནས་བཀྲ་ཤིས་པའི་རྫས་སུ་བྱིན་གྱིས་བརླབས་པར་མཛད་པའི་མཐུ་ལས། དེང་འདིར་མཚུངས་མེད་མཆོག་གི་སྤྲུལ་པའི་སྐུ་མཚན་འདི་ཞེས་བགྱི་བའང་མེ་ལོང་གི་རྫས་ལ་བརྟེན་ནས་སྐུ་ཚེ་བསྐལ་པ་རྒྱ་མཚོར་བརྟན་ཅིང་། འདུལ་བ་རྣམ་བཞིའི་ཕྲིན་ལས་ས་གསུམ་དུ་ཁྱབ་ཅིང་རྟག་པའི་དགེ་ལེགས་ཀྱི་སྣང་བ་དམ་པས་ཤིན་ཏུ་བཀྲ་ཤིས་པར་གྱུར་ཅིག །མེ་ལོང་ཡེ་ཤེས་རྒྱ་མཚོ་ཆེན་པོ་ཡིས། །ཡེ་ཤེས་རྒྱ་མཚོ་མཆོག་ཏུ་དག་གྱུར་ཏེ། །རྣམ་དག་ཆོས་ལ་ཐོགས་མེད་ལོངས་སྤྱོད་པའི། །བཀྲ་ཤིས་དེས་ཀྱང་སྒྲིབ་པ་དག་གྱུར་ཅིག །

			གསུམ་པ་གཞན་དོན་ཕུན་ཚོགས་འགྲུབ་པའི་རྟེན་འབྲེལ་གྱི་རྫས་གི་ཝཾ་འབུལ་བ་ནི། སྔོན་ཡང་དག་པར་རྫོགས་པའི་སངས་རྒྱས་ཤཱཀྱ་ཐུབ་པ་ལ། གླང་པོ་ཆེ་ས་སྲུང་གིས་གི་ཝཾ་ཕུལ་ནས། བཀྲ་ཤིས་པའི་རྫས་སུ་བྱིན་གྱིས་བརླབས་པར་མཛད་པའི་མཐུ་ལས། དེང་འདིར་མཚུངས་མེད་མཆོག་གི་སྤྲུལ་པའི་སྐུ་མཚན་འདི་ཞེས་བགྱི་བའང་གི་ཝཾ་གི་རྫས་ལ་བརྟེན་ནས་སྐུ་ཚེ་བསྐལ་པ་རྒྱ་མཚོར་བརྟན་ཅིང་། འདུལ་བ་རྣམ་བཞིའི་ཕྲིན་ལས་ས་གསུམ་དུ་ཁྱབ་ཅིང་རྟག་པའི་དགེ་ལེགས་ཀྱི་སྣང་བ་དམ་པས་ཤིན་ཏུ་བཀྲ་ཤིས་པར་གྱུར་ཅིག །གི་ཝཾ་དུག་གསུམ་འཇོམས་པ་ནད་ཀྱི་སྨན། །སྨན་མཆོག་ཆོས་ཉིད་རབ་ཏུ་རྟོགས་གྱུར་ནས། །ཉོན་མོངས་ཟུག་རྔུ་མེད་པར་གྱུར་པ་ཡི། །བཀྲ་ཤིས་དེས་ཀྱང་སྡུག་བསྔལ་ཞི་གྱུར་ཅིག །

			བཞི་པ་ལས་ཉོན་ཞི་བར་བྱེད་པའི་རྟེན་འབྲེལ་གྱི་རྫས་ཞོ་འབུལ་བ་ནི། སྔོན་ཡང་དག་པར་རྫོགས་པའི་སངས་རྒྱས་ཤཱཀྱ་ཐུབ་པ་ལ། ཁྱིམ་བདག་བཟང་སྐྱོང་གིས་ཞོ་ཕུལ་ནས། བཀྲ་ཤིས་པའི་རྫས་སུ་བྱིན་གྱིས་བརླབས་པར་མཛད་པའི་མཐུ་ལས། དེང་འདིར་མཚུངས་མེད་མཆོག་གི་སྤྲུལ་པའི་སྐུ་མཚན་འདི་ཞེས་བགྱི་བའང་ཞོའི་རྫས་ལ་བརྟེན་ནས་སྐུ་ཚེ་བསྐལ་པ་རྒྱ་མཚོར་བརྟན་ཅིང་། འདུལ་བ་རྣམ་བཞིའི་ཕྲིན་ལས་ས་གསུམ་དུ་ཁྱབ་ཅིང་རྟག་པའི་དགེ་ལེགས་ཀྱི་སྣང་བ་དམ་པས་ཤིན་ཏུ་བཀྲ་ཤིས་པར་གྱུར་ཅིག །ཞོ་ནི་ཀུན་གྱི་སྙིང་པོར་གྱུར་པ་སྟེ། །སྙིང་པོ་རྣམ་དག་ཡེ་ཤེས་མཆོག་རྟོགས་ནས། །ཡོན་ཏན་ཀུན་གྱི་དབྱིངས་སུ་གྱུར་པ་ཡི། །བཀྲ་ཤིས་དེས་ཀྱང་དུག་གསུམ་ཞི་བར་ཤོག །

			ལྔ་པ་དྲག་པོའི་ཕྲིན་ལས་འགྲུབ་པའི་རྟེན་འབྲེལ་གྱི་རྫས་ཡུངས་ཀར་འབུལ་བ་ནི། སྔོན་ཡང་དག་པར་རྫོགས་པའི་སངས་རྒྱས་ཤཱཀྱ་ཐུབ་པ་ལ། གསང་བའི་བདག་པོ་ཕྱག་ན་རྡོ་རྗེས་ཡུངས་ཀར་ཕུལ་ནས་བཀྲ་ཤིས་པའི་རྫས་སུ་བྱིན་གྱིས་བརླབས་པར་མཛད་པའི་མཐུ་ལ་བརྟེན་ནས། དེང་འདིར་མཚུངས་མེད་མཆོག་གི་སྤྲུལ་པའི་སྐུ་མཚན་འདི་ཞེས་བགྱི་བའང་ཡུངས་ཀར་གྱི་རྫས་ལ་བརྟེན་ནས་སྐུ་ཚེ་བསྐལ་པ་རྒྱ་མཚོར་བརྟན་ཅིང་། འདུལ་བ་རྣམ་བཞིའི་ཕྲིན་ལས་ས་གསུམ་དུ་ཁྱབ་ཅིང་རྟག་པའི་དགེ་ལེགས་ཀྱི་སྣང་བ་དམ་པས་ཤིན་ཏུ་བཀྲ་ཤིས་པར་གྱུར་ཅིག །ཡུངས་ཀར་རྡོ་རྗེའི་རིགས་ཏེ་ཐམས་ཅད་དུ། །བགེགས་རྣམས་མ་ལུས་རབ་ཏུ་འཇོམས་བྱེད་ཅིང་། །མཐུ་སྟོབས་ཡོན་ཏན་ཕུན་སུམ་ཚོགས་གྱུར་པ། །བཀྲ་ཤིས་དེས་ཀྱང་བགེགས་རྣམས་ཞི་བར་ཤོག །

			རྒྱས་པའི་ལས་ལ་ནང་ཚན་དབྱེ་བ་གསུམ་ལས། དྲུག་པ་ཚེ་འཕེལ་བར་བྱེད་པའི་རྟེན་འབྲེལ་གྱི་རྫས་དུར་བ་འབུལ་བ་ནི། སྔོན་ཡང་དག་པར་རྫོགས་པའི་སངས་རྒྱས་ཤཱཀྱ་ཐུབ་པ་ལ། བྲམ་ཟེ་ཀུནྡྷ་ལིས་རྩྭ་དཱུརྦ་ཕུལ་ནས། བཀྲ་ཤིས་པའི་རྫས་སུ་བྱིན་གྱིས་བརླབས་པར་མཛད་པའི་མཐུ་ལས། དེང་འདིར་མཚུངས་མེད་མཆོག་གི་སྤྲུལ་པའི་སྐུ་མཚན་འདི་ཞེས་བགྱི་བའང་དཱུརྦའི་རྫས་ལ་བརྟེན་ནས་སྐུ་ཚེ་བསྐལ་པ་རྒྱ་མཚོར་བརྟན་ཅིང་། འདུལ་བ་རྣམ་བཞིའི་ཕྲིན་ལས་ས་གསུམ་དུ་ཁྱབ་ཅིང་རྟག་པའི་དགེ་ལེགས་ཀྱི་སྣང་བ་དམ་པས་ཤིན་ཏུ་བཀྲ་ཤིས་པར་གྱུར་ཅིག །དཱུརྦས་ཚེ་ནི་འཕེལ་བར་བྱེད་པ་སྟེ། །རྡོ་རྗེ་སེམས་དཔའི་ཚེ་ནི་རབ་བསྒྲུབས་ནས། །ཉོན་མོངས་སྐྱེ་ཤི་རྒྱུན་ཆད་གྱུར་པ་ཡི། །བཀྲ་ཤིས་དེས་ཀྱང་ཚེ་ནི་འཕེལ་གྱུར་ཅིག །

			བདུན་པ་སྤངས་རྟོགས་ཡོན་ཏན་རྒྱས་བྱེད་ཀྱི་རྟེན་འབྲེལ་གྱི་རྫས་དུང་དཀར་འབུལ་བ་ནི། སྔོན་ཡང་དག་པར་རྫོགས་པའི་སངས་རྒྱས་ཤཱཀྱ་ཐུབ་པ་ལ། ལྷའི་དབང་པོ་བརྒྱ་བྱིན་གྱིས་དུང་དཀར་པོ་གཡས་སུ་འཁྱིལ་བ་ཕུལ་ནས། བཀྲ་ཤིས་པའི་རྫས་སུ་བྱིན་གྱིས་བརླབས་པར་མཛད་པའི་མཐུ་ལས། དེང་འདིར་མཚུངས་མེད་མཆོག་གི་སྤྲུལ་པའི་སྐུ་མཚན་འདི་ཞེས་བགྱི་བའང་དུང་དཀར་གྱི་རྫས་ལ་བརྟེན་ནས་སྐུ་ཚེ་བསྐལ་པ་རྒྱ་མཚོར་བརྟན་ཅིང་། འདུལ་བ་རྣམ་བཞིའི་ཕྲིན་ལས་ས་གསུམ་དུ་ཁྱབ་ཅིང་རྟག་པའི་དགེ་ལེགས་ཀྱི་སྣང་བ་དམ་པས་ཤིན་ཏུ་བཀྲ་ཤིས་པར་གྱུར་ཅིག །དུང་དཀར་འབུད་ལ། དུང་ནི་ཆོས་ཀྱི་སྒྲ་རྣམས་སྒྲོགས་པའི་ཚུལ། །ཡེ་ཤེས་རྒྱ་མཚོ་ཉིད་དུ་དག་གྱུར་ཏེ། །ཆོས་རྣམས་མ་ལུས་ཡོངས་སུ་སྟོན་པ་ཡི། །བཀྲ་ཤིས་དེས་ཀྱང་ཚིག་དབང་ཐོབ་པར་ཤོག །

			བརྒྱད་པ་བསོད་ནམས་རྒྱས་བྱེད་ཀྱི་རྟེན་འབྲེལ་གྱི་རྫས་བིལ་བ་འབུལ་བ་ནི། སྔོན་ཡང་དག་པར་རྫོགས་པའི་སངས་རྒྱས་ཤཱཀྱ་ཐུབ་པ་ལ། ཤིང་གི་ལྷ་མོས་ཤིང་ཐོག་བིལ་བ་ཕུལ་ནས། བཀྲ་ཤིས་པའི་རྫས་སུ་བྱིན་གྱིས་བརླབས་པར་མཛད་པའི་མཐུ་ལས། དེང་འདིར་མཚུངས་མེད་མཆོག་གི་སྤྲུལ་པའི་སྐུ་མཚན་འདི་ཞེས་བགྱི་བའང་བིལ་བའི་རྫས་ལ་བརྟེན་ནས་སྐུ་ཚེ་བསྐལ་པ་རྒྱ་མཚོར་བརྟན་ཅིང་། འདུལ་བ་རྣམ་བཞིའི་ཕྲིན་ལས་ས་གསུམ་དུ་ཁྱབ་ཅིང་རྟག་པའི་དགེ་ལེགས་ཀྱི་སྣང་བ་དམ་པས་ཤིན་ཏུ་བཀྲ་ཤིས་པར་གྱུར་ཅིག །བིལ་བ་རྒྱུ་རྐྱེན་འབྲས་བུར་བཅས་པའི་ཆོས། །འཇིག་རྟེན་འཇིག་རྟེན་འདས་པའི་སྤྱོད་པ་ཀུན། །བྱང་ཆུབ་སྙིང་པོ་མཆོག་ཏུ་གྱུར་པ་ཡི། །བཀྲ་ཤིས་དེས་ཀྱང་དོན་ཀུན་འགྲུབ་གྱུར་ཅིག །

			དེ་ནས་སྔོན་ལྷ་ཡི་དབང་པོ་བརྒྱ་བྱིན་ལྷ་མིན་གྱི་གཡུལ་ལས་རྒྱལ་བའི་ཚེ་བཀྲ་ཤིས་པའི་ལྷ་མོ་བརྒྱད་ཀྱིས་མཆོད་པ་བྱས་པ་ལྟར། བཀྲ་ཤིས་རྟགས་བརྒྱད་ཀྱིས་མངའ་འབུལ་བ་ནི། རབ་ན་དགེ་སློང་མ། དེ་མིན་མིང་བཀྲ་བཟང་བའི་རབ་བྱུང་མ་བརྒྱད་ཀྱིས་བཀྲ་ཤིས་པའི་རྟགས་བརྒྱད་པོ་དར་གྱིས་བཅིབས་ནས་བཏེག་སྟེ། ནམ་མཁར་བཞུགས་པའི་བླ་མ་རྒྱལ་བ་སྲས་དང་བཅས་པའི་ཚོགས་རྣམས་ལྷན་ཅིག་པས་མཚུངས་མེད་མཆོག་གི་སྤྲུལ་པའི་སྐུའི་སྐུ་ཚེ་སྐུ་བསོད་ལ་སོགས་པ་ལ་དབང་འབྱོར་བ་ཐོབ་པའི་བཀྲ་ཤིས་པའི་རྟགས་བརྒྱད་དང་། རྒྱལ་སྲིད་རིན་པོ་ཆེ་སྣ་བདུན་འབུལ་བའི་བཀྲ་ཤིས་ཀྱི་ཆོ་གས་ཕྱོགས་ཐམས་ཅད་རྣམ་པར་རྒྱལ་བར་དབང་བསྐུར་བའི་དགོངས་པ་གཏད་པར་གྱུར། རྟེན་འབྲེལ་སྙིང་པོའི་སྔགས་ཀྱིས་བྱིན་གྱིས་བརླབས་ལ། དེ་ཉིད་རྡོ་རྗེ་སློབ་དཔོན་གྱིས་རིམ་བཞིན་མཆོག་སྤྲུལ་རིན་པོ་ཆེར་འབུལ་བར་བྱ་སྟེ། འོད་འབར་རིན་ཆེན་ཏོག་གི་ཁྱོན་ཡངས་ཤིང༌། །ཁོར་ཡུག་ནོར་བུའི་དྲ་བས་རྣམ་པར་མཛེས། །གསེར་བཟང་མཆོག་གི་ཡུ་བས་བརྟེན་པ་ཅན། །རིན་ཆེན་གདུགས་མཛེས་དེང་འདིར་བཀྲ་ཤིས་ཤོག །དྲི་མེད་རབ་གསལ་མངོན་པར་འཁྱུད་པ་ཅན། །རྫུ་འཕྲུལ་དང་བཅས་ཆུ་གཏེར་རབ་བསྐོར་ཞིང༌། །དགོས་འདོད་ཀུན་སྩོལ་དེ་དང་གནས་གཅིག་པའི། །བཀྲ་ཤིས་ཉ་ཡིས་དེང་འདིར་བཀྲ་ཤིས་ཤོག །རིན་ཆེན་བཟང་ལས་མངོན་པར་གྲུབ་པའི་ཕུལ། །འདོད་དགུ་མ་ལུས་འབྱུང་བའི་རིན་ཆེན་གཏེར། །ལྷ་རྫས་གོས་ཀྱིས་མཛེས་པར་བརྒྱན་པ་ཡི། །བུམ་བཟང་མཆོག་གིས་དེང་འདིར་བཀྲ་ཤིས་ཤོག །དཔག་བསམ་ཤིང་དང་སྐྱེད་ཚལ་བཟང་རྣམས་ལས། །མངོན་པར་བྱུང་བའི་པདྨོ་གསར་པ་རྣམས། །ཡིད་འཕྲོག་དྲི་དང་ཟེའུ་འབྲུ་འདབ་འཕྲེང་ལྡན། །པདྨོ་མཆོག་གིས་དེང་འདིར་བཀྲ་ཤིས་ཤོག །རབ་མཛེས་གཡས་སུ་ལེགས་པར་བྱུང་བ་ཡི། །གངས་རི་དང་འདྲ་མ་ལུས་ཕྱོགས་རྣམས་སུ། །ཡིད་འཕྲོག་སྒྲ་སྒྲོགས་རྒྱལ་བ་མཉེས་བྱེད་པའི། །དུང་མཆོག་རྣམས་ཀྱིས་དེང་འདིར་བཀྲ་ཤིས་ཤོག །རབ་མཛེས་གཟུགས་མཆོག་ཡིད་ཀྱིས་བྲིས་པ་བཞིན། །རྣམ་པར་རབ་བཀྲ་ཐུགས་མཚན་འདོད་དགུ་སྩོལ། །ལྷ་ཡི་གཉེན་གྱུར་རྒྱན་རྣམས་ཀུན་གྱིས་མཛེས། །དཔལ་གྱི་བེའུས་དེང་འདིར་བཀྲ་ཤིས་ཤོག །ཕྱོགས་ལས་རྣམ་རྒྱལ་རིན་ཆེན་རྒྱལ་མཚན་བཟང༌། །སྣ་ཚོགས་དར་དང་ནོར་བུའི་དྲྭ་བས་སྤྲས། །དགོས་འདོད་ཀུན་སྩོལ་རིན་ཆེན་ཏོག་གིས་མཛེས། །རྒྱལ་མཚན་མཆོག་གིས་དེང་འདིར་བཀྲ་ཤིས་ཤོག །གསེར་ལས་ལེགས་བྱས་ལྟེ་བ་ཤིན་ཏུ་ཟླུམ། །རྩིབས་སྟོང་ལྡན་ཞིང་མུ་ཁྱུད་མ་ཉམས་མཛེས། །དང་པོའི་ས་ལས་རྣམ་པར་རྒྱལ་གྱུར་པའི། །རིན་ཆེན་འཁོར་ལོས་དེང་འདིར་བཀྲ་ཤིས་ཤོག །

			དེ་ནས་སྔོན་དུས་འཁོར་ལོས་བསྒྱུར་བའི་རྒྱལ་པོ་ལ་རིན་པོ་ཆེ་སྣ་བདུན་མངའ་བ་ལྟར། མཆོག་གི་སྤྲུལ་པའི་སྐུའང་ཆོས་ཀྱི་རྒྱལ་སྲིད་ལ་དབང་བསྒྱུར་བ་མཚོན་པའི་ཕྱིར་ཁྱིམ་པ་དགེ་བསྙེན་རབ་ན་མི་རིགས་མི་གཅིག་པ་ཡིན་ན་ལེགས། གང་ལྟར་ཡང་ཆ་ལུགས་མཛེས་ཤིང་། མིང་བཀྲ་བཟང་བའི་ཕོ་མོ་བདུན་གྱིས་དར་གྱིས་བཅིབས་ནས་ཐོགས་ལ། རྡོ་རྗེ་སློབ་དཔོན་གྱིས་སྔར་བཞིན་མཆོག་སྤྲུལ་རིན་པོ་ཆེར་འབུལ་བར་བྱའོ། །དང་པོ་འཁོར་ལོ་རིན་ཆེན་ཕུལ་ལ། ལྷ་རྫས་ལས་བྱས་ལྟེ་བ་ཤིན་ཏུ་ཟླུམ། །རྩིབས་སྟོང་ལྡན་ཞིང་མུ་ཁྱུད་རབ་མཉམ་བཟང༌། །སྡང་བའི་དགྲ་ལས་རྣམ་པར་རྒྱལ་གྱུར་པའི། །འཁོར་ལོ་རིན་ཆེན་དེང་འདིར་བཀྲ་ཤིས་ཤོག །བདུད་ཐམས་ཅད་ལས་རྒྱལ་བའི་ཆོས་ཀྱི་འཁོར་ལོ་ནམ་མཁའི་མཐས་གཏུགས་པར་བསྐོར་ནུས་པའི་དབང་དང་ལྡན་པར་གྱུར་ཅིག །ནོར་བུ་རིན་ཆེན་ཕུལ་ལ། རིན་ཆེན་ངོ་བོ་ལྷ་རྫས་བཻཌཱུརྱ། །ཀུན་ཏུ་དཔག་ཚད་ཙམ་དུ་སྣང་བྱེད་ཅིང༌། །དྲི་མེད་ཉིན་མོ་ཇི་བཞིན་མཚན་དེ་བཞིན། །ནོར་བུ་རིན་ཆེན་དེང་འདིར་བཀྲ་ཤིས་ཤོག །ཚེ་དཔག་ཏུ་མེད་པའི་འོད་དང་ལྡན་ཞིང་ལྷ་དང་བཅས་པའི་འཇིག་རྟེན་པ་ཐམས་ཅད་རང་རང་གི་གཟི་བརྗིད་ཀྱི་ཟིལ་གྱིས་གནོན་པའི་དབང་དང་ལྡན་པར་གྱུར་ཅིག །བཙུན་མོ་རིན་ཆེན་ཕུལ་ལ། གཟུགས་མཛེས་ལྟ་ན་སྡུག་ཅིང་ཚུལ་བཟང་བ། །པགས་པའི་མདོག་ལེགས་འཇམ་ཞིང་དྲི་མཆོག་ལྡན། །ཡིད་འོང་འདོད་དགུའི་རེག་བྱ་དང་ལྡན་པ། །བཙུན་མོ་རིན་ཆེན་དེང་འདིར་བཀྲ་ཤིས་ཤོག །སེམས་ཅན་ཐམས་ཅད་ཏིང་ངེ་འཛིན་ཞི་བའི་ཚུལ་གྱིས་འཇིག་རྟེན་ལས་འདས་པའི་བདག་དང་གཞན་གྱི་དོན་བདེ་བས་བསྒྲུབ་པ་ལ་ཡིད་བཞིན་དུ་འབྱོར་བའི་དབང་དང་ལྡན་པར་གྱུར་ཅིག །བློན་པོ་རིན་ཆེན་ཕུལ་ལ། གང་ཡང་རྒྱལ་བའི་མུ་ཏིག་མདངས་ལྡན་པ། །གསེར་སོགས་མང་པོ་ཐུབ་ལ་ཕུལ་བ་ལྟར། །བཟོད་ལྡན་མཚུངས་པའི་ཁྱིམ་བདག་ནོར་ལྡན་ཏེ། །བློན་པོ་རིན་ཆེན་དེང་འདིར་བཀྲ་ཤིས་ཤོག །ལྷའི་མིག་རྣམ་པར་དག་པ་ཐོབ་སྟེ་འཕགས་པའི་ནོར་བདུན་དང་ལྡན་ཞིང་རང་དང་གཞན་གྱི་དོན། དགོངས་པ་མ་ལུས་པ་ཐམས་ཅད་མཐར་ཕྱིན་ནས་ཤེས་བྱ་ཐམས་ཅད་ལ་ཐོགས་པ་མེད་པའི་དབང་དང་ལྡན་པར་གྱུར་ཅིག །གླང་པོ་རིན་ཆེན་ཕུལ་ལ། ཡན་ལག་ཐམས་ཅད་ལེགས་སྐྱེས་ས་ལ་ནི། །རབ་གནས་གངས་ཅན་རི་འདྲ་གླང་པོ་ཆེ། །རྒྱལ་པོ་ལ་འོས་མཁའ་ལ་རབ་འགྲོ་བའི། །གླང་པོ་རིན་ཆེན་དེང་འདིར་བཀྲ་ཤིས་ཤོག །སྟོབས་བཅུ་དང་ལྡན་ཞིང་བདུད་བཞིའི་སྟོབས་ཚར་བཅད་ནས་སེམས་ཅན་ཐམས་ཅད་ཐེག་པ་ཆེན་པོ་ལ་འཇུག་ནུས་པའི་དབང་དང་ལྡན་པར་གྱུར་ཅིག །རྟ་མཆོག་རིན་ཆེན་ཕུལ་ལ། ཐོ་རངས་དུས་སུ་ཕྱོགས་རྣམས་མ་ལུས་པའི། །ས་རྣམས་བསྐོར་ཏེ་སླར་ཡང་ཟློག་གྱུར་པ། །རྨ་བྱའི་མགྲིན་པའི་སྤུ་ལྟར་ཡིད་འོང་བའི། །རྟ་མཆོག་རིན་ཆེན་དེང་འདིར་བཀྲ་ཤིས་ཤོག །སོ་སོར་ཡང་དག་པར་རིག་པ་བཞིས་འགྲོ་བ་རྣམས་མི་གནས་པའི་མྱ་ངན་ལས་འདས་པའི་དབྱིངས་སུ་ཐོགས་པ་མེད་པར་སྐྱལ་ནུས་པའི་དབང་དང་ལྡན་པར་གྱུར་ཅིག །དམག་དཔོན་རིན་ཆེན་ཕུལ་ལ། འགྲོ་དང་ལྡོག་དང་ཀུན་ནས་འོང་གྱུར་པ། །མ་ལུས་བདུད་དཔུང་འཇོམས་པར་བྱེད་པ་ཡི། །དཔལ་ལྡན་འབྱོར་པའི་དཔུང་ཚོགས་དང་བཅས་པ། །དམག་དཔོན་རིན་ཆེན་དེང་འདིར་བཀྲ་ཤིས་ཤོག །ཐབས་དང་ཤེས་རབ་གཉིས་སུ་མེད་པའི་དགོངས་པ་མཐར་ཕྱིན་ནས། འཇིག་ཚོགས་ལ་ལྟ་བའི་རི་བོ་མཐོན་པོ་ཉི་ཤུ་འཇོམས་ཤིང་ཡེ་ཤེས་ཕུན་སུམ་ཚོགས་པའི་དབང་དང་ལྡན་པར་གྱུར་ཅིག །དེ་ནས་དབུ་མཛད་དང་གསུང་བཟང་བ་རྣམས་དབུ་ཞྭ་ཕུད་དེ་གྲལ་དུ་འཁོད།

			གསོལ་ཇ་གཉིས་པ་དང་། བཞེས་འབྲས་ཕེབས། མར་མི་དྭགས་གསུམ་ལ་མཆོད་པ་འབུལ། དེ་ནས་མཆོག་སྤྲུལ་ཉིད་དབུ་ཞྭ་བཞེས། སློབ་མ་གཙོ་བོ་དེའམ་མཁན་སློབ་ལྟ་བུས་བརྗོད་བྱ་ཕུན་སུམ་ཚོགས་ཤིང་། བརྗོད་བྱེད་རྒྱས་བསྡུས་འཚམས་པའི་མཎྜལ་གྱི་བཤད་པའི་མཚམས་སྦྱོར་བཅས་མནྜལ་སོ་བདུན་མ་ཕུལ་ལ། མ་ཚང་བ་མེད་པ་འདི་ཉིད་མཚུངས་མེད་མཆོག་གི་སྤྲུལ་པའི་སྐུའི་ཞབས་པད་བཀྲ་ཤིས་ཀྱི་རེ་ཁཱ་མི་འཇིགས་གདོང་ལྔས་བཏེག་པའི་ཆོས་ཀྱི་ཁྲི་འཕང་མཐོན་པོར་མངོན་པར་བཀོད་དེ། སྐུ་ཚེ་རྡོ་རྗེ་ཆོས་བདུན་གྱི་ངོ་བོར་འཚོ་ཞིང་གཞེས་ནས། ཟབ་རྒྱས་ཆོས་ཀྱི་འཁོར་ལོ་རྟག་པ་རྒྱུན་དུ་བསྐོར་བའི་སླད་དུ་འབུལ་བར་བགྱིའོ། །སོགས་སྦྱར། ས་གཞི་སྤོས་ཆུ་སོགས་དང་། ཕྱོགས་བཅུ་དུས་གསུམ་སོགས། མཉེས་བྱེད་མཎྜལ་སོགས། 

